
TIJORAT BANKLARIDA JISMONIY 
SHAXSLARNI KREDITLASHNING 
NAZARIY-USLUBIY ASOSLARI
Aminova Mehriniso Erkinjonovna
Toshkent davlat iqtisodiyot universiteti mustaqil izlanuvchisi

Annotatsiya. Mazkur maqolada tijorat banklari tomonidan jismoniy shaxslarni kreditlash jarayonining 
nazariy-uslubiy jihatlari tadqiq etilgan. Unda jismoniy shaxslarni kreditlashning iqtisodiy mazmuni va bank 
tizimidagi funksional ahamiyati, kredit munosabatlarining shakllanish omillari hamda chakana bank xizmatlari 
tarkibidagi o‘rni iqtisodchi olimlarning ilmiy-nazariy qarashlari asosida yoritilgan. Shuningdek, jismoniy 
shaxslarga kredit ajratish jarayonida qo‘llaniladigan asosiy tamoyillar, qarz oluvchining kreditga layoqatliligini 
baholash mezonlari va kredit riskini boshqarish usullari tahlil qilingan.

Kalit so‘zlar: tijorat banki, jismoniy shaxslar, kreditlash, chakana bank xizmatlari, kreditga layoqatlilik, 
kredit riski, qarz yuki, kredit portfeli, bank kredit siyosati, kredit resurslari.

Abstract. This article examines the theoretical and methodological aspects of lending to individuals by 
commercial banks. It highlights the economic essence and functional significance of lending to individuals 
within the banking system, the factors influencing the formation of credit relations, and its role in the structure 
of retail banking services based on the scientific and theoretical views of economists. The study also analyzes 
the key principles applied in lending to individuals, the criteria for assessing borrowers’ creditworthiness, and 
methods of credit risk management.

Keywords: commercial bank, individuals, lending, retail banking services, creditworthiness, credit risk, 
debt burden, loan portfolio, bank credit policy, credit resources.

Аннотация. В данной статье исследованы теоретико-методологические аспекты кредитования 
физических лиц коммерческими банками. На основе научно-теоретических взглядов экономистов 
раскрыты экономическая сущность и функциональное значение кредитования физических лиц в 
банковской системе, факторы формирования кредитных отношений, а также его роль в структуре 
розничных банковских услуг. Кроме того, проанализированы основные принципы кредитования 
физических лиц, критерии оценки кредитоспособности заемщиков и методы управления кредитным 
риском.

Ключевые слова: коммерческий банк, физические лица, кредитование, розничные банковские 
услуги, кредитоспособность, кредитный риск, долговая нагрузка, кредитный портфель, кредитная 
политика банка, кредитные ресурсы.

K I R I S H
Tijorat banklari tomonidan jismoniy shaxslarni kreditlash amaliyoti bank tizimining eng rivojlangan va 

yuqori daromad keltiruvchi yo‘nalishlaridan biridir. Ushbu yo‘nalishning kengayishi aholi daromadlari va 
iste’mol ehtiyojlarining ortishi, moliyaviy xizmatlar bozorida raqobatning kuchayishi hamda banklar tomonidan 
chakana kredit mahsulotlarining diversifikatsiya qilinishi bilan izohlanadi. Ayniqsa, iste’mol kreditlari, ipoteka 
va mikrokreditlash xizmatlarining ommalashuvi bank aktivlari tarkibida jismoniy shaxslarga ajratilgan kreditlar 
ulushining ortishiga xizmat qilmoqda.

Shu bilan birga, global iqtisodiy sharoitlarning o‘zgaruvchanligi, inflyatsiya darajasi, aholi to‘lov qobiliyatidagi 
o‘zgarishlar hamda kredit portfeli sifatiga ta’sir etuvchi omillar banklarda kredit risklarini samarali boshqarish 
zaruratini oshirmoqda. Kredit operatsiyalari banklar uchun muhim daromad manbai bo‘lishi bilan birga, ularni 
puxta va tizimli boshqarishni talab etadi. Xususan, ta’minlanmagan kreditlar bo‘yicha majburiyatlarning o‘z 
vaqtida bajarilmasligi ehtimoli banklardan risklarni boshqarish mexanizmlarini takomillashtirishni, kredit 
berish mezonlarini muntazam ravishda qayta ko‘rib chiqishni hamda ehtimoliy yo‘qotishlarni qoplash uchun 
yetarli rezervlar shakllantirishni taqozo etadi. Mazkur chora-tadbirlar bank tizimining moliyaviy barqarorligini 
mustahkamlash va kredit risklarini maqbul darajada boshqarishga xizmat qiladi.

M A V Z U G A  O I D  A D A B I Y O T L A R  S H A R H I
“Kredit” va “jismoniy shaxslarni kreditlash” tushunchalarining iqtisodiy mohiyatini ilmiy jihatdan to‘g‘ri talqin 

etish, uning nazariy va amaliy asoslarini chuqur o‘rganish dolzarb ahamiyatga ega hisoblanadi. Turli iqtisodchi 
olimlar tomonidan ushbu tushunchalarga nisbatan bildirilgan yondashuvlar uning mazmun-mohiyatini kengroq 
anglash imkonini beradi.

Xorijiy iqtisodchi olim, xususan, E.J. Dolanning ta’kidlashicha, kredit – bu pul mablag‘lari yoki tovarlarni 
ma’lum muddatdan keyin qaytarish sharti bilan vaqtincha foydalanish uchun berish munosabatidir [1], deb 
ta’riflaydi. Muallif kredit munosabatlarining asosini ishonch va qaytarish tamoyili tashkil etishini alohida qayd 
etadi.

Yana bir iqtisodchi olim Dj. Sinkining fikriga ko‘ra, kredit bank faoliyatining muhim iqtisodiy vosita bo‘lib, u 
moliyaviy resurslarni iqtisodiyot subyektlari o‘rtasida qayta taqsimlash orqali investitsion va iste’mol ehtiyojlarini 
qondirishga xizmat qiladi. U kreditning bank tizimi barqarorligi va iqtisodiy o‘sishdagi ahamiyatiga alohida e’tibor 
qaratadi [2].

P. Rouzning fikriga ko‘ra, kreditni qarz oluvchiga muayyan muddatga, foiz to‘lash sharti asosida taqdim 
etiladigan moliyaviy resurs sifatida ta’riflaydi. Uning qarashiga ko‘ra, kredit munosabatlari bank va mijoz 
o‘rtasidagi iqtisodiy manfaatlar uyg‘unligiga asoslanadi [3].

Umuman olganda, xorijlik olimlarning yondashuvlarida kredit iqtisodiy munosabat sifatida talqin qilinib, 
uning asosiy xususiyatlari sifatida qaytarishlilik, muddatlilik, to‘lovlilik va resurslarni qayta taqsimlash funksiyasi 
alohida e’tirof etiladi.

Iqtisodchi olim O.I. Lavrushin “Kredit resurslaridan oqilona foydalanishni ta’minlovchi elementlar majmuidan 
iborat bo‘lib, u kreditlashning tamoyillari, obyektlari, subyektlari va maqsadini qamrab oladi [4]”, deb ta’riflaydi.

Yana bir iqtisodchi olima R.G. Olxova esa “Bank krediti – kreditning asosiy shakli hisoblanadi. Bu shuni 
anglatadiki, vaqtinchalik moliyaviy yordamga ehtiyoj sezgan subyektlarga kredit mablag‘lari, asosan, banklar 
tomonidan taqdim etiladi. Bank krediti kreditning pul shakli bo‘lib, u mablag‘larni qaytarish, to‘lovlilik va 
muddatlilik shartlari asosida qarzga berish jarayonida yuzaga keladi [5]”, deb ta’kidlaydi. Yuqoridagi iqtisodchi 
olimlar tomonidan keltirilgan ta’riflar kreditning tamoyillari asosida shakllantirilganini ko‘rishimiz mumkin.

Sh. Abdullayevaning xulosasiga ko‘ra, kredit – bu vaqtincha bo‘sh turgan pul mablag‘larini pul egasi yoki 
boshqalar tomonidan ma’lum muddatga, haq to‘lash sharti bilan qarzga olish va qaytarib berish yuzasidan kelib 
chiqqan iqtisodiy munosabatlar yig‘indisidir [6].

A. Omonov, T. Qoraliyevlar tomonidan “kredit – tegishli tamoyillar asosida (qaytarishlik, to‘lovlilik, 
ta’minlanganlik, muddatlilik va maqsadlilik) qiymat va moddiy buyum ko‘rinishida, jismoniy va yuridik shaxslarga 
taqdim etiladigan iqtisodiy kategoriyalarning bir shaklidir [7]”, deb ta’riflangan.

Mahalliy iqtisodchi olimlar fikricha, kredit – bu vaqtincha bo‘sh turgan pul mablag‘larini ma’lum muddatga, 
haq to‘lash sharti bilan qarzga olish va qaytarib berish yuzasidan kelib chiqqan iqtisodiy munosabatlar 
yig‘indisidir [8].

Mahalliy iqtisodchi olimlarning kreditga oid qarashlarini umumlashtirib aytish mumkinki, ularning 
barchasi kreditni iqtisodiy munosabat sifatida talqin qiladi va uning asosiy mohiyatini vaqtincha bo‘sh turgan 
pul mablag‘larini qaytarishlilik, muddatlilik va to‘lovlilik tamoyillari asosida qayta taqsimlash bilan bog‘lagan. 
Shu bilan birga, olimlar kreditning iqtisodiyotda moliyaviy resurslar harakatini ta’minlash, investitsion faollikni 
rag‘batlantirish hamda iqtisodiy o‘sishni qo‘llab-quvvatlashdagi muhim rolini alohida ta’kidlaydilar.

Jismoniy shaxslarni kreditlash masalasi iqtisodchi olimlar tomonidan keng tadqiq etilgan bo‘lib, iqtisodchi 
olima G.G. Korobova “jismoniy shaxslarga kredit berish – bu aholiga beriladigan har qanday turdagi kreditlar, 
shu jumladan shoshilinch ehtiyojlar uchun kreditlar, tovarlar sotib olish, ipoteka kreditlari va boshqalar [9]”, deb 
ta’rif bergan.

Xorijiy iqtisodchi olimlar E.J. Dolan, K.D. Kempbell fikriga ko‘ra, “jismoniy shaxslarga beriladigan kreditlar 
– aholiga uzoq muddat foydalaniladigan iste’mol tovarlari sotib olish uchun berilgan kreditlar [10]”.

Dj. Sinki ta’kidlashicha, jismoniy shaxslarga beriladigan kreditlar – shaxsiy xaridlar yoki xizmatlar uchun 
to‘lash uchun jismoniy shaxsga ajratiladigan kredit [11] hisoblanadi.

Mazkur masala yuzasidan G.N. Beloglazova va L.P. Krolivetskayaning ilmiy qarashlariga ko‘ra, jismoniy 
shaxslarga beriladigan kreditlar – bu jismoniy shaxslarga (iste’molchilarga) shaxsiy, oilaviy va tadbirkorlik 
faoliyati bilan bog‘liq bo‘lmagan boshqa ehtiyojlar uchun tovarlar (ishlar, xizmatlar) sotib olish uchun beriladigan 
kreditlardir [12].

Boshqa bir iqtisodchi olim E.F. Jukov esa “jismoniy shaxslarni kreditlash – bu bank tomonidan aholining 
turmush sharoitini yaxshilash, qimmatbaho iste’mol tovarlarini sotib olish va boshqalar uchun beriladigan 
kreditlardir [13]”, deb ta’kidlaydi.

V.V. Sidorov qayd etishicha, jismoniy shaxslarni kreditlash – bu jismoniy shaxslarga tadbirkorlik faoliyatini 
amalga oshirish bilan bog‘liq bo‘lmagan ehtiyojlarini qondirish uchun kredit mablag‘larini berish jarayoni [14].

S.V. Kudryashovning ilmiy yondashuviga ko‘ra, jismoniy shaxslarga beriladigan kreditlar uy xo‘jaliklarining 
iste’mol va boshqa iqtisodiy ehtiyojlarini moliyalashtirishga xizmat qiluvchi bank kreditlarining alohida turlaridan 
biri hisoblanadi [15].

E.S. Kavruk ta’kidlashicha, jismoniy shaxslarni kreditlash – bu banklar tomonidan iste’mol tovarlarini sotib 
olish, shuningdek, o‘ziga xos har xil turdagi xarajatlarni (tibbiy yordam, o‘qish to‘lovlari va boshqalar) to‘lash 
uchun kreditlar berishdir [16].

Jismoniy shaxslarni kreditlash masalasiga bag‘ishlangan ilmiy adabiyotlar tahlili shuni ko‘rsatadiki, mazkur 
iqtisodiy kategoriyaning mazmun-mohiyati bo‘yicha yagona yondashuv shakllanmagan. Xususan, G.G. 
Korobova, E.J. Dolan, K.D. Kempbell, Dj. Sinki, G.N. Beloglazova, L.P. Krolivetskaya, E.F. Jukov, V.V. Sidorov, 
S.V. Kudryashov va E.S. Kavruk kabi olimlar tomonidan berilgan ta’riflarda jismoniy shaxslarni kreditlashning 
turli jihatlari yoritilgan.

Mazkur olimlarning ilmiy qarashlarini tahlil qilish natijasida aniqlandiki, ularning aksariyati jismoniy shaxslarni 
kreditlashni aholining iste’mol va ijtimoiy ehtiyojlarini qondirishga xizmat qiluvchi bank kreditlarining alohida 
shakli sifatida talqin qilgan. Shu bilan birga, ayrim olimlar ushbu jarayonning iqtisodiy mazmunini faqat iste’mol 
ehtiyojlari bilan bog‘lagan bo‘lsalar, boshqalari ipoteka, ta’lim, tibbiy xizmatlar va boshqa ijtimoiy ahamiyatga 
ega xarajatlarni moliyalashtirish imkoniyatlarini ham uning tarkibiy qismi sifatida baholaydi. Bu holat jismoniy 
shaxslarni kreditlashning iqtisodiy mohiyati vaqt o‘tishi bilan kengayib, aholi farovonligini oshirishga qaratilgan 
kompleks moliyaviy vosita sifatida shakllanganligini ko‘rsatadi.

Shu nuqtai nazardan, mavjud ilmiy yondashuvlarni umumlashtirish asosida ta’kidlash mumkinki, jismoniy 
shaxslarni kreditlash nafaqat aholining vaqtinchalik moliyaviy ehtiyojlarini qondirish mexanizmi, balki uy 
xo‘jaliklarining iqtisodiy faolligini rag‘batlantirish, ichki talabni qo‘llab-quvvatlash va iqtisodiyotda moliyaviy 
resurslarning samarali taqsimlanishini ta’minlashga xizmat qiluvchi muhim iqtisodiy munosabatlar tizimi 
hisoblanadi.

Yuqoridagi iqtisodchi olimlarning ilmiy qarashlari va nazariy yondashuvlarini umumlashtirgan holda 
quyidagicha muallif ta’rifi shakllantirildi. Jismoniy shaxslarni kreditlash – tijorat banklari va jismoniy shaxslar 
o‘rtasida yuzaga keladigan iqtisodiy munosabatlar tizimi bo‘lib, unda aholining iqtisodiy va ijtimoiy ehtiyojlarini 
qondirish maqsadida pul mablag‘larini qaytarishlilik, muddatlilik, to‘lovlilik, ta’minlanganlik va maqsadlilik 
tamoyillari asosida vaqtinchalik foydalanishga taqdim etish jarayoni amalga oshiriladi.

T A D Q I Q O T  M E T O D O L O G I YA S I
Ushbu tadqiqotda tijorat banklarida jismoniy shaxslarni kreditlashning nazariy-uslubiy asoslari tizimli 

va kompleks yondashuv asosida o‘rganildi. Jismoniy shaxslarni kreditlashning iqtisodiy mazmuni, asosiy 
tamoyillari, kreditga layoqatlilikni baholash va kredit riskini boshqarish mexanizmlari tahlil qilindi. Shuningdek, 
banklarning chakana kreditlash amaliyotidagi mavjud tendensiyalar baholanib, kreditlash samaradorligini 
oshirish va kredit risklarini kamaytirishga qaratilgan uslubiy yondashuvlar asoslandi. Mazkur metodologik 
yondashuvlar tadqiqot natijalarining ilmiy asoslanganligi va amaliy ahamiyatini ta’minlashga xizmat qildi.

T A H L I L  V A  N A T I J A L A R
Tijorat banklari tomonidan jismoniy shaxslarni kreditlash usullari kredit munosabatlarini amalga oshirish 

mexanizmini ifodalaydi hamda kredit mablag‘larini qarz oluvchiga ajratish va ularning qaytarilishini tashkil etish 
tartibini belgilaydi. Ushbu usullar kreditlash tamoyillarining amaliyotdagi ifodasi hisoblanib, bank va qarz oluvchi 
o‘rtasidagi munosabatlarning tashkiliy-iqtisodiy asosini shakllantirish imkonini beradi.

Jismoniy shaxslarni kreditlashda, asosan, mijozning bevosita murojaatiga asoslangan kreditlash mexanizmi 
qo‘llaniladi. Bunda kredit mablag‘lari qarz oluvchining moliyaviy holati, to‘lov qobiliyati va kredit maqsadidan 
kelib chiqqan holda taqdim etiladi. Amaliyotda mazkur kreditlash mexanizmi turli shakllarda namoyon bo‘lib, 
ularning asosiylari bir martalik kreditlar, ochiq kredit liniyasi orqali kreditlash hamda overdraft shaklida kreditlash 
hisoblanadi.

Bir martalik kreditlashda bank tomonidan qarz oluvchiga muayyan maqsad uchun belgilangan miqdordagi 
mablag‘ ajratiladi va uni qaytarish shartlari kredit shartnomasida aniq belgilab qo‘yiladi. Kredit liniyasi orqali 
kreditlashda esa qarz oluvchiga belgilangan limit doirasida ma’lum davr mobaynida mablag‘lardan bosqichma-
bosqich foydalanish imkoniyati yaratiladi. Overdraft shaklida kreditlashda bank mijozning hisobvarag‘idagi 
mablag‘lar qoldig‘idan ortiq miqdorda to‘lovlarni amalga oshirish huquqini taqdim etadi, bu esa qisqa muddatli 
likvidlik ehtiyojlarini qoplash imkonini beradi.

Shu sababli, jismoniy shaxslarni kreditlashda qo‘llaniladigan metodlar aholining turli xil moliyaviy ehtiyojlarini 
qondirish, kredit mablag‘larining samarali joylashtirilishini ta’minlash hamda banklarning kredit faoliyati 

samaradorligini oshirishda muhim ahamiyat kasb etadi. Mazkur metodlarning ilmiy asoslangan tarzda qo‘llanilishi 
kredit risklarini aniqlash, baholash va ularni maqbul darajada boshqarish imkonini yaratadi.

Shu bilan birga, jismoniy shaxslarni kreditlash sohasida samarali kredit siyosatining shakllantirilishi banklar 
tomonidan kredit resurslarini oqilona taqsimlash, mijozlarga ko‘rsatilayotgan xizmatlar sifatini oshirish va kredit 
portfelining barqarorligini ta’minlashga xizmat qiladi. Natijada bankning raqobatbardoshligi mustahkamlanib, 
mijozlar sonining ko‘payishi, kredit operatsiyalarining hajmi kengayishi hamda muammoli kreditlar ulushining 
qisqarishi uchun zarur shart-sharoitlar vujudga keladi.

Tijorat banklarining kredit siyosati bank faoliyati samaradorligini ta’minlash va kredit operatsiyalarining 
barqarorligini saqlashga qaratilgan muhim yo‘nalish hisoblanadi. Uning asosiy vazifalari qatoriga yuqori sifatli 
kredit aktivlarini shakllantirish orqali daromadlilikni oshirish, kredit risklarini boshqarish va minimallashtirish, 
kredit portfelining samaradorligini ta’minlash kiradi. Shu bilan birga, banklar qarz oluvchilar bilan samarali ishlay 
oladigan malakali mutaxassislar faoliyatini tashkil etish, yuqori daromad keltirish imkoniyatiga ega bo‘lgan 
istiqbolli loyihalarni aniqlash hamda ularni moliyalashtirishga alohida e’tibor qaratmoqda.

Zamonaviy bank amaliyotida mijozlar bilan uzoq muddatli hamkorlik munosabatlarini rivojlantirish va yangi 
mijozlarni jalb qilish muhim ahamiyat kasb etadi. Mazkur maqsadlarga erishishda raqamli texnologiyalardan 
keng foydalanish banklar raqobatbardoshligini oshirishning muhim omilidir.

Kreditlash jarayonida risklarni baholash va kamaytirish maqsadida banklar Kredit axborot-tahliliy markazi 
(KATM) tomonidan taqdim etiladigan ma’lumotlardan foydalanadilar. Kredit axborot-tahliliy markazi mijozlarning 
kredit tarixi va moliyaviy holati to‘g‘risidagi ma’lumotlarni qayta ishlab, kredit skoringi tizimini shakllantiradi. 
Natijada banklar qarz oluvchining kreditga layoqatliligini aniqlash, kredit berish maqsadga muvofiqligini 
baholash va ajratiladigan kredit miqdorini belgilash imkoniyatiga ega bo‘ladilar.

Bank xizmatlarini raqamlashtirish jarayonida onlayn kredit arizalarini qabul qilish tizimi keng tarqalmoqda. 
Mazkur texnologiya kredit olish jarayonini soddalashtirish, vaqt sarfini qisqartirish va aholi uchun moliyaviy 
xizmatlardan foydalanish imkoniyatlarini kengaytirishga xizmat qiladi. Shu bois, raqamli kreditlash vositalarini 
joriy etish banklarning mijozlar bazasini kengaytirish va xizmatlar sifatini yaxshilashning muhim vositalaridan 
biri hisoblanadi.

Kredit byurolari tomonidan shakllantiriladigan axborot bazasi jismoniy shaxslarni kreditlash jarayonida 
muhim axborot manbai sifatida xizmat qiladi. Ushbu ma’lumotlar qarz oluvchilarning moliyaviy holati va kredit 
intizomiga xolis baho berish imkonini yaratib, kredit qarorlarini qabul qilishning tezkorligi va asoslanganligini 
ta’minlaydi. Shu bilan birga, kredit byurolari faoliyati axborot asimmetriyasini kamaytirish, kredit risklarini 
maqbul darajada boshqarish hamda banklar kredit portfeli sifatini oshirishga xizmat qiladi. Bu borada iqtisodchi 
olim F. Xolmamotov o‘zining ilmiy tadqiqot ishida “Jismoniy shaxslarni kreditlash amaliyotida mavjud muammoli 
holatlarni bartaraf etish maqsadida ularning oylik daromadlaridan iste’mol xarajatlarini chiqarib tashlagandan 
so‘ng qolgan qo‘shimcha daromadlari asosida kreditni qaytarish jadvalini ishlab chiqish va shu grafik doirasida 
kreditlash zarurligini” asoslab bergan [17].

1-jadval
Jismoniy shaxslarga ajratiladigan kredit turlarining tasnifi1

Kredit turlari Tasnifi

1. Iste’mol kreditlari maishiy texnika, mebel, elektronika, ta’lim, tibbiy xizmatlar va boshqa iste’mol ehtiyojlarini 
moliyalashtirish uchun ajratiladigan kreditlar.

2. Ipoteka kreditlari turar joy sotib olish, qurish, rekonstruksiya qilish yoki ta’mirlash maqsadlariga 
yo‘naltiriladigan uzoq muddatli kreditlar.

3. Avtokreditlar yengil avtomobillar va boshqa transport vositalarini xarid qilish uchun taqdim etiladigan 
kreditlar.

4. Ta’lim kreditlari oliy va professional ta’lim xizmatlari uchun to‘lovlarni moliyalashtirishga mo‘ljallangan 
kreditlar.

5. Mikrokreditlar jismoniy shaxslarning kichik biznes, o‘zini o‘zi band qilish va daromad keltiruvchi 
faoliyatni tashkil etish ehtiyojlarini qo‘llab-quvvatlash uchun ajratiladigan kreditlar.

6. Overdraft kreditlari mijozning bank kartasi yoki hisobvarag‘idagi mablag‘lar yetarli bo‘lmagan holatlarda qisqa 
muddatli qarz mablag‘lari bilan ta’minlash shaklidagi kreditlar

7. Mikroqarzlar aniq maqsad ko‘rsatilmagan holda jismoniy shaxslarning turli shaxsiy ehtiyojlarini 
qondirish uchun ajratiladigan kreditlar.

1	  Manba: iqtisodiy manbalar asosida muallif tomonidan shakllantirilgan.

Yuqorida keltirilgan nazariy va amaliy jihatlarni inobatga olgan holda, shuningdek, respublika iqtisodiyotida 
aholining moliyaviy ehtiyojlarini qondirish hamda iste’mol va investitsion faolligini rag‘batlantirishda jismoniy 
shaxslarni kreditlashning tutgan muhim o‘rnini hisobga olib, tijorat banklari tomonidan jismoniy shaxslarga 
ajratiladigan kreditlarni ularning obyekti va foydalanish maqsadidan kelib chiqqan holda muayyan turlarga 
ajratish maqsadga muvofiq, deb hisoblaymiz. Shu asosda jismoniy shaxslarga taqdim etiladigan kreditlar 
quyidagi tasnifiy turlarga ajratiladi.

Respublikamizda jismoniy shaxslarni kreditlash tarkibida mikroqarzlar va iste’mol kreditlarining 
ulushi yuqori sur’atlarda o‘sib bormoqda. Bu holat aholining joriy iste’mol ehtiyojlarini moliyalashtirishga 
bo‘lgan talabning ortishi, raqamli kreditlash xizmatlarining rivojlanishi va kredit olish tartib-taomillarining 
soddalashishi bilan izohlanadi. Shu bilan birga, ipoteka kreditlari aholining uy-joyga bo‘lgan ehtiyojini 
qondirishda muhim ahamiyat kasb etib, jismoniy shaxslarga ajratilayotgan kreditlar tarkibida yirik hajmli 
kredit mahsuloti sifatida saqlanib qolmoqda. Avtokreditlarning ulushi avtomobillarga bo‘lgan talab 
dinamikasiga muvofiq shakllanib, jismoniy shaxslarga ajratiladigan kreditlar tarkibida muhim o‘rin egallaydi. 
Shu bilan birga, ularning salmog‘i mikroqarzlar va iste’mol kreditlariga nisbatan pastroq darajada saqlanib 
qolmoqda.

X U L O S A  V A  T A K L I F L A R
Tahlillar shuni ko‘rsatadiki, an’anaviy kredit baholash usullari bilan bir qatorda raqamli texnologiyalar va 

zamonaviy skoring modellaridan foydalanish jismoniy shaxslarning kreditga layoqatliligini baholash sifatini 
oshirish imkonini beradi. Bunda qarz oluvchining rasmiy daromadlari bilan bir qatorda, uning mavjud kredit 
majburiyatlari, qarz yuki darajasi va to‘lov intizomini kompleks baholash muhim ahamiyat kasb etadi. Mazkur 
yondashuv kredit qarorlarining asoslanganligini oshirish va muammoli kreditlar yuzaga kelish ehtimolini 
pasaytirishga xizmat qiladi.

Shundan kelib chiqib, tijorat banklarida jismoniy shaxslarni kreditlash tizimini takomillashtirish bo‘yicha 
quyidagi ilmiy-amaliy takliflar ilgari suriladi:

Kreditga layoqatlilikni baholash tizimini takomillashtirish. Qarz oluvchining daromadlari, xarajatlari, 
mavjud kredit majburiyatlari va to‘lov intizomini inobatga oluvchi kompleks skoring modellarini joriy etish 
maqsadga muvofiq.

Kredit risklarini baholashning zamonaviy usullarini kengaytirish. Banklarda katta hajmdagi 
ma’lumotlar, sun’iy intellekt texnologiyalari va prognozli tahlil vositalaridan foydalanish kredit risklarini oldindan 
baholash imkoniyatlarini kengaytirish hamda kredit qarorlarining aniqligini oshirishga xizmat qiladi.

Qarz yukini baholash mexanizmlarini kuchaytirish. Jismoniy shaxslarga kredit ajratishda qarz 
oluvchining jami kredit majburiyatlarini hisobga olish va uning real to‘lov qobiliyatiga mos kredit limitini belgilash 
kredit portfeli barqarorligini ta’minlashga xizmat qiladi.

Raqamli kreditlash mexanizmlarini rivojlantirish. Kredit arizalarini ko‘rib chiqish, hujjatlarni tekshirish 
va kredit qarorlarini qabul qilish jarayonlarini avtomatlashtirish orqali bank xizmatlarining tezkorligi va qulayligini 
oshirish mumkin.

Kredit portfeli sifatini monitoring qilishni takomillashtirish. Kredit ajratilgandan keyin qarz oluvchining 
moliyaviy holati va to‘lov intizomini muntazam monitoring qilish, muammoli kreditlarni erta aniqlash va ular 
bo‘yicha profilaktik choralarni qo‘llash maqsadga muvofiq.

